SHOU(’eerterland

D. BEKINDJE FIGUURE OET 'T WIEERTER LAND

Unm de liést van beejnaame wat te illustrieére en te verlaevendjige en um nog’s
duudelik te maake det achter dieés opsomming echte persoeéne van vleis en
blood schoél gaon, volge heej nog wat beschriévinge van bekindje persoeéne
oet 't Wieérter land.

’t Zeen allemaol tiepe di-j eederein kindje en di-j zieéker beej vol aojer minse
nog altiéd in gedachte wieter laeve.

JAN VAN DER CROON (historisch)

Jan van der Croon wuurtj in Wieért dék met Jan van Wieért verwisseldj, mer
det es hieél eemes angers gewaes;j.

Jan van Wieért woor ginneraol van de Beyerse en Keizerlikke Kavelleri-j in de
30-jaorige oeérlog (1618-1648) en kwoom neet oet Wieért mer oet 't Duitse
Werth beej Kolle.

Jan van der Croon woeért rond 1600 in Wieért geboeére, volges sommige in’t
Morregaat. De aojers van Jan woore érrem minse, vader verdeendje met
schoonmaake de kost en mooder die€j de was beej de naober. Van vader mos
Jan in de lier beej schoonmaaker van Houten in de Schoeélstraot, mer Jan
veuldje dao neet vol vor en gong d’r dao al gauw tossenoet.

’t Soldaotelaeve trok Jan mieér aan as schoonmaeker en zien verlange nao
aventeur en roem bracht Jan d’r tow te gaon deene in ’t leger van de Duitse
Keizer oonger de dertigjaorige oeérlog. Zoeé woeért Jan al gauw ’ne fleenke
soldaot. Wi+j te thoés weggdng reepe zien mooder nog nao ”’ Ich kom trok as
kapitein”.

Umdette zoeé dapper woor in ’t leeger waas hae al gauw kapitein van ’n
aafdeiling dragonders. In dieés rang brache’s 'n bezeuk aan Wieért wi-j zien
troepe in dieés buuért geleegerdj woore. Amér hoeéger stieég hae in achting beej
zien mieérdere tot e op e gegaeve memént in d’n adelstand woeért verhieéve.
In 1648 kwoom d’r eindellik vrie€. Jan van der Croon woor toen kommendant
van de vesting Pilsen in Bohemen en in 1654 woeérte kommendant van de stad
Praag, de hoeéfdstad van Bohemen. Hae gong woeéne in ’t kuuéninklik slot
van Praag en veurdje de titel van eksellensie.

Van de leste laevesjaore van de beroemdje veldjhieér es neet vol bekindj, waal
wieéte ve dette kort vuur ziéne doeéd oeéverste woeért van de kuuéninklikke
liéfwacht en lid van de Keizerlikke kriégsraod.

In 1665 maaje hae zien testamént mer dao es neet bekindj wannieér dette
gestorreve es.

Jan van der Croon woor getroutj mer haaj gein wichter, daorum ging de
erfelikke titel van Baron beej ziéne doeéd oeéver op zien broor Frans van der
Croon, dae auch in deenst van de kuuéning van Bohemen woor.

39



Vol hieét dieéze groeéte Wieérter jong gedaon vor ’t katholieke gelouf, hae
stichdje kérreke en kloeésters of schoonk vl geldj vor verseeringe van
heiligdomme. Auch Wieért vergoote neet, hae dieéj scheenkinge aan de érm
minse van Wieért, aan de kérk van de paters Minderbroeders en St. Martinus,
mer auch aan de schotteri-j ”de Bdsschotte”, woeéte in zien kindjerjaore
effe lid van woor gewaesj
Aan’tkloeéster van de zusters Penitenten aan de Bieékport schonke in 1664 °n
bedraag van f 8000,-.
Zoeéwaal inne Paterskérk as in de Martinuskérk vingdje 't waopen van de
adellike kriégsman. Beej de Paters boeéven ’t altaor van St. Franciscuseninde
Martinuskérk boeéven 't doupvoont, woeéte zelf in geduiptj woor.
De umheining van ’t doupvoont es ‘n gescheenk van hem en dao zeeje nog altiéd
de volgendje tekst (in 't Letién):
”De zeer beroemde Heer Johan Vrijbaron van Croon, Heer van Sahorzae
en Tarshof, ridder van het allerheiligste graf onzes Zaligmakers, Raad van
zijne Majesteit den Roomschen Keizer, Krijgshaftig veldheer, overste der
liffwacht, Opperbevelhebber van het voetvolk, Kommandant der drie
Praagse steden en Onderkommandant van het leger in Bohemen.
Zijne echtgenoot Margreet, Vrijbaronesse van Croon enz., uit het
geslacht der Birnbrachsen 1662.”

STRAOT-TIEPE IN WIEERT

Vuur de ieérste en twieédje werreldjoeérlog woore in Wieért vol straot-tiepe,
di-j op ’n hieél apaarte meneer de kost verdeendje. »

De mieéste tiéd woore det vrieémdje en bekans altiéd vreejgezél. Woeérum det
di-j nao Wieért kwoome wis neeme en auch eure femilienaam blieéf geheim.
D’nieérste tiéd lozjieérdje ze meist in 'n volkslozjemént in ’de Trompet™ of in
”de Swaen’ of waal in ”’de Reizende Man”. ’t Tarief vor nachtverbliéf waas
vuur de ieérste werreldjoeérlog 25 sént per nacht plus mérregekoffie, waat nao
de twieédje werreldjoeérlog woeért verhuuégdj nao 35 sént. 't Middigaete
krieége ze beej kloeésters met interne, zoeé-as de broéders van sint Louis oppe
Koeéremérrentj en de zusters Ursulinen (de Duitse begiéne) in de Langstraot.
Daonaeve verzorgdje auch ’t Bisschoppelik College aane Willeminasingel
eenkel vaste bezeukers. Daobeej koste de zwérvers op eur trektochte raekene op
de goodgaefsheid van de boorinne. Mer auch en vuural woore-n-"t de paters
Minderbroéders oppe Beest, woeé ’t provincialaat woor gevestigdj en de
fraters de filosofie en theologie-studie aafmaaje di-j wiét-eweg ’t groeéts aantal
gaste in groeéte vari-jasie teldje. De broéders van de kuuéke zatte groeéte
koeépere kieétels met wérrem aete naeve ’t porteershoés, det loog naeve de
noeérdelikke port en de kloeésterkérk, klaor vor oet te deile.

”Bartje met ’t kisje” dae zich Albert Klein schrieéf, of auch waal ” ’t
Amsterdams joedje’’ geneumdj, waas de vaste ieérlikke oetdeiler. Hae laefdje
al zoeévol jaore in Wieért dette zoeéwat van eedere klant de gezinssamestelling
kos. Volges di-j saamestelling gebuuérdje de bedeiling en weem gein hoéshaoje
haaj mocht dao blieéve aete. Daovuur lieéndje hae of zeuj dan e bord (teluuér)
en 'ne lieépel in 'n kaffee schuuns tieégenoeéver de port van ’t kloeéster. Dieés
franciskaanse Franciskaane deildje-n-auch, in de vor zwérvers en anger erm
minse meujlikke tiéd van "t jaor tdsse november en april, eure aerpellevuurraod
met dieés medebroeders”. Daovuur woeért de aerpelletermién gehaoje op de
boeteni-jje, woeévor bepaoldje boore paerd, ker en mansvolk ter beschikking
steldje aan de termiénbroéder. De bedeildje brachte vreejwaal eedere daag in
d’n aerpelleaugst waat ze daovan ophaaldje beej broéder porteer, woeédoeér
zeuj 't recht krieége op terokgaaf van eure inbring met onberaekenbaar rente
in de wintjer.

Auch de St. Vincentiusvereiniging heel zoe&’n inzameling en haaj de beschik-
king vOr d’n opslaag van de aerpel oeéver de groeéte kélders in 't gesticht van
de Bieékstraot en de kélders van eur boorderi-j aane Hegkstraot.

Sommige van dieés vrieémdje krieége later ’n eige oongerkaome en blieéve tot
hoeége laeftiéd in Wieért.

Vae zulle d’r eenkel neume:

BARTJE MET °T KISJE

Bartje haaj 'ne volle zwerte baard, dae bekans zién hieél gezicht bedekdje,

41



zwert krélhaor, n krom naas en hae droog *ne débbele bril umdette beejzeend;
woor. In’n houte kist met vol laetjes verveurdje hae brille met nommerkes op.
Klaagdje oppe boor eeme dette slecht kos zeen dan leet Bartje hem of eur doeér
e koeékerke kieke, zat dao verwisselbaar glaeskes in en haaldje oet zién kisje
de breel met ’t zjuuste nommer. De kist waas bliekbaar nogal zwaor want Bartje
leep nao rechs geboeége doeér *t houte geval op ziéne rok en stuuéndje daobeej
op ziéne stek, dae hae dreigendj umhoeég heel as de wichter reepe: “’Bartje,
moog ich in ’t kisje kieke?”” Dan stoeéf alles oet-trein en Bartje en de minse
lajje. Ze kindje deindanger allang.

SANDERKE

Sanderke woor ’n hieél anger tiep. Hae sprook ’n Braobensj dialekt, leep met
kiein peskes en waas net wi-j Bartje klein van stok. Hae haaj rossig haor, woeéop
’n schieépsklak, en woor van zién vak “tinnegeeter”’ (kieételbuuter). Met zien
gereidschapstas leepe van boorderi-j nao boorderi-j volges 'n vast petroeén.
Hae reperieérdje met bout en staefkes tin de groeéte en klein koeépere kieétels,
panne, potte, zi-jschoeétels, doeérslieég en nog vol mieér.

Jaore woeéndje hae in e scheurke aane Hegkstraot/Carisstraotje.

’t SCHIPPERKE

Dae haaj ’n wat verwieérdj gezicht, ‘ne rostige gank en raukdje meist 'n piép
met korte stieél. Wi-j te zich schrieéf, woeé te vandan kwoom, neeme dae det
interessieérdje. M’n wist det zien vrouw waas weggeloupe wi-j ze nog op e
schieépke voore. Noow waas hae in Wieért. 't Waas 'ne rostige mins, dae met
zien mang met klein negosie in gooj aafspraok met Bertje van boorderi-j tot
boorderi-j laupendje ziéne kost beejeinscherdje. Waal blieéfe altiéd ’n
schippersklak en schipperstrui-j draage en hoeég kldémpe met boeéve laerbe-
slaag, di-j altiéd gepoetsj woore, wi-j det beej schippers huuért;.

In zién hert blieéfe schipper, want in ziéne vreeje tiéd waas e oppe statterbrok
of langs de knaal te vinge.

ZWERT BERTIJE

Bertje waas zjuust ’n figuur wi-j Bartje, auch doonkel haor met 'ne fleenke
baard en groeéte snor. Hae leep van duuér nao duuérmet ’klein negosie’’ zoeé-
as: zwert en wit gaare, stopgaare, spelle en naoldje in soeérte, zeip en klein
speegelkes en nog mieér van det gedoons. Opvallendj beej hem woor dette
altiéd brejdje, lang zwerte kouse vor de vrolluj, zok vor de mansluj en haose vor
de wichter. Meistel dieéje det op bestelling. Alle boorevrolluj kindje Bertje en
goove um 'n opdracht en de daovuur noeédige streene gaare en ze vertroedje-n-
‘m hieélemaol en terecht. Bertje waas te vertrouwe.

ANGER BEKINDJE TIEPE

BERTJE VAN HUMPESSE

Bertje géng zich beechte. De beechtvader goof m as pinneténsie op: ” ’n
Hampel erte in z’n klompe te doon en te voot nao Ommel te baevert gaon™.
Bertje slikdje ’s wi-jte det huurdje, toen kieéke slim en vroog aane
beechtvaader: ’Mooge ze auch gekoeékdj zeen, eerwaarde ....7"”

BLAUWE PIET

Dae neumdje ze zoeé umdette 'n blauwvérveri-j haaj.

BOEZEDRIEKSKE

Dae neumdje zien paerd Isabel. Asse sprook dieéje det altiéd op riem. b.v.
”Blieftj van me liéf, want mien vinger zeen nog neet stiéf”.

BOLLE JAN

Bolle Jan (Hendriks) waas ’ne gooie en riéke zaakeman. Hae maakdje e soeért
vieévoor, in de vorm van bol en dao haaje ziéne beejnaam aan te danke. Hae
woeéndje oppe Beest tieégenoeéver ’t kestie€l, haaj e boeteverbliéf in
Neejwieért en op Aovert (Karelke). Met zien ri-jtutig, getrokke doer ze perdje
Moeski, leete zich dao dek hieén bringe. Hae hieét vOl gedaon vor de
Aoverterhei-j.

Oonger de ieérste werreldjoeérlog hebbe ze *'m oeéver de waaterlinie (bovende
rivieren) gezatte umdette schdép gesmokkeldj haaj.

In de dertiger jaore zonge ze oeéver'm: ”As Bolle Jan doeéd es kriége vae
meschien zien sénte en auch zien vleegmesjien”.

BOMLAA

Bomlaa woor ’ne smieéd dae lid woor vanne hermeni-j sint Antoeénius en dao
de dikke trom haudje.

Oonger det hauwe zonge altiéd van bom ... bom ... laa ... laa ... en dao hieéte
ziéne beejnaam aan te danke.

D’N DIEDEL

Op ’ne mérrege woor d’n Diedel aan ’t wérreke oonger de statterbrok. Alle daag
kwoom dao e kwezelke oeéver de brok det smérreges inne stad nao de kérk
gong en d’n Diedel wis det.

Wi-j 't kwezelke oeéver de brok leep reep d’n Diedel van 6nger de brok: ”Gazo
door, Godvruchtige vrouwe”.

Wi-j oeés kwezelke det huurdje hof ’t zien schorte umhoeég en zag: >’Spreek
Heer, uw dienaar luistert™.

DREESKE DUKENO

Dreeske woor 'ne politieker, de man van d’aoj Wieérter sprackwuuérd en
gezagdjes.

D’N DOEEDNEJJER

Det woor de schruuér, dae de liékmantels maakdje.

DOUF TIESKE

Det haaj zich ’ne vérrekesstal geboutj en wi-j detj klaor waas, kos ’t t’r neet
mieér oet, want 't waas de duuér vergaete.

DREJJE DRIEK

Drejje Driek waas 'ne mins met hieél groeéte veut. Hae kwoom ’s inne
Langstraot ziéne kammeraod Baer tieége en dae vroog aan 'm offe zin haaj um
mei-j te gaon vésse inne lezere Man.

”Jao det es good” zieét Driek ”mer dan mot ich ieérst effe nao de mérrentj um
te drejje”.

FRENS VAN POLLEKE

In oeés ieérste oetgaaf hebbe ve ’t al
oeéver ‘m gehadj, Fréns van Polleke,
de groeéte Wieérter fantast woeé ee-
dere (aojere) Wieérter wul ein of
mieér verhaolkes van hieét gehuuérd;.
As dae inne kaffee achter 'ne borrel
zoot en hae krieég dao zien gehuuér
dan begosse te vertelle, ammaol stér-
ke verhaole dejje zootj zwaere dette 't
echt mei-j haaj gemaaktj.

Vae laote d’r heej nog e paar kaome:

Fréns es weer trok oet Prutises. Des neet te geluive waat dae mins mei-jmaaktj,
mer as dejje de vrieémdje in gaotj dan belaeje van alles, dus auch Fréns.
Hae waas in e plaetske gaon wérreke, zieéker 'n oor of dri-j achter Pruiises. De
minse woore dao ammaol aeve loomp, mer de bieéste woore dao slim, dejje d’r
van stoongtj te kieke. As ich erreges binne kwoom, zag Fréns, dan knipdje de kuj
tieége dein danger al 'n uigske of ze woeéje zegke: ’Dao hejje d’r eine dae wat
van de werreldj gezeen hieét”. '

In det dorp haaje ze nog petrollampe en op 'ne aovundj waas mich det glaas hieél

zwert gewoeére van 't blaoke vanne 1amp. Ich haaj niks um detr glaas zuiver te
maake en wejje waat ich dieéj? Ich doedje det lampeglaas in e moézegaat enich
gong slaope. Snachs huurdje ich de muus d’r doeérhaer renne. Awwiels, dacht
ich, mérrege es mién glaas fijn zutiver. Wi-j ich smérreges wakker woeért waas
mien ieérste wérrek neteurlik ‘kieke wietj gegange haaj’ jaowaal huur, ’t glaas
bloonk wi-j ‘ne speegel, 't waas ’n leefhebberi-j um det te zeen.
Mer inens zoog ich naeve 't moézegaat e pepeerke ligke, ich raapdje det op en
loos. En raodj ’s waat t’r op stong?

”Ein lampeglaas gepfoetst, foepsig penning’.
Det haaje di-j muus verdomme d’r op geschrieéve!

Fréns zoot vreuger ’s te vesse inne Noeérdervaart. Op e gegaeve memént stong
d’r *ne mins achter um en dae vroog: ’Hejje al wat gevange?”

Zonger um te kieke antwoeérdje Fréns: ’Nein, vandaag neet, mer géster heb
ich ’n vaatsmang snook gevange”.

?Zoeé, zoeé” zag dae veldjwachter, want dae woor’tj ’en det in 't gesloeéte
sezoén”.

Toen kieék Fréns um en zagt: ’Gae wetj toch zieéker waal detich de groeétste
luuégenaar bin van Wieért”.

DOKTER FRANKE

Vol Wieérter zullen *'m zich nog waal herinnere, dokter Franke, hae woeéndje
toen inne Maasstraot. In daen tiéd loog ’t aod gesticht nog inne Bieékstraot en
as dao eeme ge-operieérdj mos waere, moste ze dao 'ne spesi-jalist oet
Amsterdam laote kaome.

Op ’ne kier woor d’r wieér ’s eeme Onger 't mes gewaesj en dokter Franke, dae
d’r beej woor gewaesj, leep daonao inne Bieékstraot. Hae schodje met ziéne
kop en mompeldje in z’n eige: ’Det zal ich auch motte kinne, al kosj mich dri-j
boore™.

GEKKE PIET

Dae koszje in hieél Wieért treffe. Vae moste altiéd zien piép stoppe en e
zwieégelke vor um aanstaeke. As beloeéning zonge dan e liedje zoonger
wuuérd en vae mochte de maot slaon.

GEK NAARDIJE

Gek Naardje spuuéldje met de kérremus vor wildjeman. 't Vroot roow vleis en
ongekoeékdje riést, ’t haaj 'n zwerte moel en ‘ne reenk doeér de naas. Mer wi-j ’t
pebliek inne gaate krieég detj bedrog woor, woortj haost met ‘'m gedaon.

’t Ruuéldje éns 'ne ieézel vor 'n gerloeésje en toen zagtj' ”Noow weit ich waal
wi-j laat det 't es, mer ich mot de ker zélf trekke™. v
Gek Naardje wérrekdje neet, want det hooje neet zagge, umdette op
zaoterdigaovundj woor geboeére en dan wérrekdje neeme.

Gek Naardje haaj ’t neet breid en op 'ne kier gonge met de kroekér op aerpel

oet. Beej Gon op Reuseltj krieége aerpel en de waek trop gonge wieer trok. Gon
zoog ’'m aankaome en zag ”Mer, Naardje, mdjje now alwieer aerpel?”” ”Nein”
zag Naard ”Noow kom ich um stroeéj”.

’t GINNERAOLKE

’t Ginner#dlke haaj ’n aod 6rgelke en as t’rin Wieért wat te doon woor, b.v. met
paersmérrentj, dan trokke met zien oOrgelke in ’ne piependje kindjerwaage
doeér de Wieérter straote.

Ein vande deuntjes di-j te ’t leefst spuuéldje woor ’Brinkmans hieét zoeé hoeég
geboud;j”.

Met gaoskérremes stonge altiéd met e kesje woeé in ’n kers bordje. ’t Volk
mos dan prebieére met e gewieérke, woeé allein mer pertungskes inzoote, de
kers oet te scheete en det koszje dan eine sént.

As ’t uch 16kdje krieéje e ruuéske of ’n segaar. Vae kloeédje-n-"m altiéd, want
asich ging scheete gong miéne kammeraod op zien hutikske achter ’t kesje zitte
en bloos doeér ’n reet in de achterkant van 't kesje de kers oet. Op di-j meneer
hebbe ve hieél wat segaare “’verdeentj”.

HANNES KALDERS

Beej Hannes Kalders oppe Maasport koszje uch laote schaere. Op zieékere
daag keumtjer ’ne reiziger binne dae nogal vol haost haaj en vreugtj aan
Hannes ’Kan ik vliug even geschoren worden”, want ’t woor 'ne Hollander.
Hannes schoeér dae klant zoeé vlot asse kos, mer aaf en tow gongtj t’r toch effe
naeve met ’t més en Hannes plekdje dao dan vlot e pepeerke op en wi-j te
eindelik klaor woor met schaere woor dae reiziger hieél beplektj met
pepeerkes.

Wi dae toen inne speegel kieék vrooge aan Hannes “Hoe veel kost me
dat?” ” ’n Dobbeltje”” zieét Hannes. Hier heb je een kwartje” zieét dae
lant ’maar schrijf a.u.b. op de ruit Hier plukt men kippen”.

’t GRIESKE

’t Grieske woeéndje vreuger in de stieég vanne Hoeéfakker (inne buurt van ’t
gesticht). Op 'ne daag stong zien hoés in brand en toen gong ’t Grieske op ’t
daak zitte met ziéne moeénika en spuuéldje en zong ”’As dit neet good vor de
wandluus es, dan weit ich neet waat baeter es”.

KIGGE ZJANG (father Jean Kiggen)

Dae hieét inne missie gewérrektj beej 'n neegerstam. Vor di-j neegers hieéte °t
evangelie vertaaldj en dao kwoom °t Wieérter woeérd ’hieép’ (hakmes) in
vuur en det haaj dao beej di-j neegers dezelleje beteikenis as heej.

KOETIJE

Ziéne beejnaam haaj dae meister vanne Mulo oppe singel gekrieége umdette
zoeévol raukdje en dejje 'm oonger d’n oeérlog nerges bli-jjer mei-j kosj maake

as met segrette.

Hae goof o.a. Frans en Duits en zoot nogal gauw oppe kast en det wis de klas.
Aaf en tow woore ze weer ’s op wat sensasie oet en as hae dan op ’tbord aan’t
schriéve woor, begos de hieél klas, op aafspraok te bromme. Hae drejdje zich
dan kwaod um, bieét op zien oongerlup, pajie de aanwiésstek en houdje leenks
en rechs in de klas waate mer raake kos.

- Met Huub gonge dek de gank op um ’t dao oet te vechte. Asse in de klas ne
’kleine” schoordje, stong de lange op en zag dan ’Gae motj gein klein wichter
pakke, mich méjje pakke” en dan geenge di-j twieé auch de gank op en dan kosj
dao haor wéjje. Asse dan effe laater trok kwoome gdnge gewoeén wieter met de
les offer niks gaondje woor, pajje zien book en begos vuur te laeze oet ’Das
Wirtshaus im Spessart”.

Dette wieter gaer gezeen woor koszje wul mérreke op zien aafscheidsreseptie
beej ’de Rogstaeker”’, woeé de aod lieérlinge werkelik met de bein boete
hoonge.

KOOK SIS

Kook Sis woor 'ne bieézemebeenger. Hae waas oeéveral bekindj, jao totin’t
boeteland zelfs gonge met bieézeme. Geregeldj gonge nao Bree-mérrentj met
’n hongskér vol met bieézeme. Hae kwoom vol inne hei-j um dao de hei-j te sni-
jje um bieézeme van te maake. Hae haaj ’n piép met 'n mots op, want di-j mosje
hebbe azje vol int bos kwoomtj. Det woor ’n piép met e dekselke met gaetjes,
dan vloeége d’r noeéts vonken oet. Det neumdje ze toen ’n piépemots.

KUUETELEKOEEBES
Dae haaj ziéne naam te danke aan ’t verzamele van det, waat de paerd oppe
straot leete valle.

LEKOERKE

‘ne Bélze paershandelaer boudje oppe Moeésdiék ’t hoés oppe hook van de
aafslaag nao 't Groenewoud, woeé laater Friedje de smieéd zien smis haaj.
Staeves, ziéne vertieégenwoeérdiger vor 't koupe van paerd, waarschienlik vor
de mien, troudje met ’n dochter van ziéne opdrachtgaever. Dae haaj as
femilienaam de la Cour.

PIERKE 'T SLOEBERTIJE

Dae haaj 'n inrichting, woeé de geitjes koste gereefdj waere.

POTTE TIES

Det woore Bélze pottebekkers di-j nao d’n Oelemérrentj kwoome um potte te
verkoupe. Det woor ’ne gooje handel, want eederein haaj di-j p6t noeédig um
allerlei-j aeteswaar in in te maake vor de wintjer. De pot woeérte verveurdj op
lang kroekérre, woee-op de klein pétjes in de groeétere verpaktj woeérte.

De hollepe woeérte pottekrujjers geneumdj. Eine van die€s héndelsmen
vestigdje zich in Wieért.

T PUUPKE

Oppe stasie woor eine W.C. aafgesloeéte. Woeédje dao gebroék van maake
dan mosje beej Antje (vanne stasie) in de restoorasie de sluuétel haale en dao
‘ne knap (10 sentiem) vOr betaale.

Madam X woeéj neet betaale, want ’t woor mer e ~’puupke”.

DE RIEKEN ERREBEI-JER

Dae bedeendje met paerd en ker de weenkels en raekendje saoterdigs aaf. Dae
grosseer goof ‘m 'n géldjkrot beej zien loeén. Wi-j te thoés kwoom, zoeé meug
as ‘'n maai van det sjouwe d’n hieélen daag, blieék det in de "’krot” gein 50 Bélze
sénte, mer Hollanse gouwe tientjes zoote. Umdet ’t al zoeé laat woor,
besloeéte um sangerdaags pas nao ziéne baas te gaon. Met zoeévol geldj in
hoés kosse neet slaope. Nao de més smérreges vreug beldje hae al de baas oet
bed en verteldjen 'm waat t’r gaondje woor. Hae goof 't géldj trok en krieég as
loeén ze auch nog flink oetgemaete umdette snachs neet drek woor gekaome.
Sjang woeért ontslaage, krieég gein now krot en kos gaon. Toen madam dao
van huuérdje es alles toch nog good gekaome, mer eine nacht waas Sjang toch
” ’ne riéken érrebei-jer”’.

SISKADEE

Oppe Langport loog hieél vreuger de stadsborgerschoeél en dao waas gein
spuuélplaats beej. As wichter spuuéldje ve op ’t plein vuur de schoeél. Langs de
wieég kwoome minse langs di-j van Aovert kwoome en nao de stad gonge.
Langs dieéze wieég kwoom auch dék Kromme Cis met ’'n kroekér vol
bieézeme. Asse langs de schoeél kwoom woore al bang det vae rot jong weer
wat oetspoeékdje en kie€k dan nao alle kante tegeliék. De meiste tiéd stonge
inéns stil met de kroekér want dan haaj eeme stieckem 'ne stek tosse 't kroekér-
raad gestoeéke.

Scheldendj trok hae d’r dan dae stek oet en goesje dae nao de schoeéljong, di-j
wegleepe mer tegeliék op hem reepe ’Siskadee ... Siskadee ....”

DE SLIEKBOEEJ]

Dae mos zorrege det de vrolluj beej ’t kieére van de ziépe de sliék neet beej de
naoberse vor de duuér kieérdje.

Dan kosj waal ’s haard towgaon detj haor wejdje en dan mos dae sliékboogj
prebieére de vrieéj te herstelle.

T UMBELDERKE

Tieske Waekers woor oeés wande-
lendj advertensieberoo. Woor d’r
noets inne stad, haadje wat te verkou-
pe of woordje wat verloeére, Tieske
zorregdje d’r vuur detj algemein be-
kindj woeért. ’t Woor de leste ”Um-
belder” van Wieért.

WULLEM VAN DE VILDER

Waullem gong in vodde doon en daovor mosse de boor op. Hae haaj zich
daorum beej de “’platte” oppe Beest ’ne groeéte vette, stérreke trekhond
gekochtj. Mer Wullem voordje daen hond slecht want det koszje geldj, ennaoe
paar waeke haaj Wullem van dae schoeéne trekhond nog 'ne hazewind;”
oeéver.

Daen hoond waas oppen door zoeé maager det zien vrouw Tei-jke de rubbe van
daen hoond gebroékdje as wasbord.

As Tei-jke dan gong wasse zag 't tieége Wullem “Haodj djae de stert ’s effe
vast, want d’n hond blieftj neet stilstaon”.

